
24 17. august 2007.Ljepša strana svijeta

Banjalučki turnir startovao je 1974. Plan je bio da
se održava svake druge godine. Do 1987.
održano ih je sedam, od kojih su posljednji bili

znatno tanji od početnih. Najznačajnijim bi se mogao
označiti treći turnir iz 1979. godine. Poziv je upućen
Karpovu i Korčnoju, koji su samo pola godine ranije
završili ”krvavi” obračun u Bagiu na Filipinima. Korčnoj
je prihvatio poziv ali je tražio dodatno obezbjeđenje bo-
jeći se za vlastitu sigurnost. Tadašnja bh. politika se nije
htjela zamjerati Sovjetima, pa je Korčnoju poslan ot-
kazni telegram. Sovjeti umjesto Karpova šalju bivšeg
svjetskog šampiona Petrosjana i mladog internacional-
nog majstora Kasparova. I upravo najvećim dobitkom
se pokazao taj mladi internacionalni majstor po-
bjeđujući ubjedljivo sa 11,5 poena iz 15 partija, čitava
dva poena ispred drugoplasiranog (tada mladog)
Šveđanina Ulfa Andersona, koji je sedamdesetih pripa-
dao samom svjetskom vrhu. Negdje sam pročitao da je
to bila prva pobjeda Kasparova na jednom turniru u
inostranstvu.
Sad da se vratimo posljednjem, upravo odigranom
osmom turniru. Da bi ispravili grešku od prije 28 godina
organizatori su prvo poslali poziv Korčnoju. Poziv je
prihvaćen. Poziv je prihvatio i Ulf Anderson. Pored
predstavnika BiH - Vukića, Savanovića, Jakovljevića i
Narančića, bio je po jedan igrač iz Mađarske i Ukrajine,
te dvojica iz Srbije. Dovoljno za turnir skromne jedan-
aeste kategorije.
Pobjednik je Viktor Korčnoj sa 6,5 poena iz devet par-
tija. Isti broj poena imao je i srbijanski velemajstor Ili-

nčić, ali je nešto slabiji po dodatnim kriterijima. Korčnoj
se, bez sumnje, radovao ovoj pobjedi. I jedan detalj
vezan za njega: uoči jedne od partija odlučio je proše-
tati gradom (bez ”dodatnog obezbjeđenja”) i naišao je
na grupu penzionera koja je igrala šah velikim figu-
rama. Zastao je i bio prepoznat istog trenutka. Penzio-
neri su se počeli presabirati ne bi li odnekle izvukli koju
riječ ruskog ili njemačkog. Strašni Viktor je skužio u
čemu je problem i sam je prekinuo njihove probleme
počevši govoriti po naški. Ugodno ćaskanje je potrajalo
skoro sve do partije. Pitanja je bilo napretek, ali ni od-
govori nisu izostali.
Ulf Anderson je sve partije završio remijen i već ga na-
zivaju kraljem remija. Kao da se boji izgubiti. Možda se
borio i sa uspomenama...
Banjaluka ima dugu šahovsku tradiciju. U jednom od
priloga sam pisao da je iznjedrila prve bh. velemajstore
(Bukić, Vukić). Međutim, manje je poznato da je Ban-
jaluku u dva navrata (1931. i 1935.) pohodio čuveni Al-
jehin igravši simultanke. Oba puta je bilo izgubljenih
partija.
Organizatori obećavaju više turnira, ali planiraju i druge
aktivnosti. Uvidjeli su da je za podmlađivanje davno
bilo vrijeme, te će nastojati promovisati šah u osnov-
nom školama. Drugi, malo teže ostvariv projekat je
”banjalučki velemajstor”, čiji je cilj da neko od postoje-
ćih banjalučkih intera osvoji titulu. Kažem malo teže,
jer to su ljudi u četvrtoj deceniji kad snaga igre rijetko
ide uzlaznom putanjom.

Korčnoj - Vukić
1.d4 Sf6 2.c4 d6 3.Sc3 Sbd7 4.g3 e5 Rijetka pozicija već
poslije četvrtog poteza! 5.Lg2 Le7 6.e3 c6 7.Sge2 0–0
8.0–0 Te8 9.b3 Lf8 10.Dc2 Bijeli još nije siguran što se
tiče razvoja crnopoljca. Osim toga, sprečava e5-e4.
10...De7 11.e4 exd4 12.Sxd4 g6 13.La3 Dd8 [Ne najbolji
potez, ali prirodno 13...Lg7 14.Tad1 zadaje teškoće sa d6-
pješakom.] 14.Tad1 Dc7 15.h3 Sc5 16.Lc1 Sfd7 17.Le3
a5 18.Tfe1 Sf6 19.f4 Ld7 20.Lf2 Klasična terenska pred-
nost. Glavni pješak e4 je sasvim dobro branjen i bijeli ima
mir za svoje manevre. 20...Tad8 21.a3 Sh5 22.b4 axb4
23.axb4 Sa6 24.Db3 Db8 25.Sde2 d5 Bijeli je u stra-
teškom smislu već imao dobivenu poziciju, pa crni po-
kušava da stekne protivigru na drastičan način. 26.cxd5
Sxb4 27.e5 cxd5 28.g4 Le6 29.Db1 [29.Td4!? Sg7
30.Txb4 d4 31.Sd5] 29...Sg7 30.Td4 Sc6 31.Sxd5 Dobro
rješenje. [31.Td2!?] 31...Sxd4 32.Sf6+ Kh8 33.Sxd4 Lc5
[33...Te7 34.f5 je isto vrlo opasno.] 34.Sxe8 Lxd4 35.Sd6
Lxf2+ 36.Kxf2 b6 37.f5! sa forsiranim dobitkom. 37...gxf5
38.gxf5 Txd6 39.exd6 Sxf5 40.Db2+ Kg8 41.Td1 Na
Sxd6 slijedi De5. Crni predaje. 1–0

Sjede akšamlije u kozlučkoj
kafani «Kod Mujice» i čekaju
Ibru, koji je obećao donijeti

teleću džigericu za mezu.
- Što li ga nema? – upita Began
Pekmezović.
- Ama, ja sam uvjeren da će Ibro
doći, ali nisam siguran da će donijeti
džigericu, zavrti glavom Smajil
Banjanović.
Utom Jusuf Pendo pogleda kroz
prozor i kaza: «Eto Ibre, ali ne vidim
da išta nosi...»
- Ja ne pamtim da je iko od nas koji
sjedimo ovdje ikad okusio džigerice
od Ibrinog teleta ili popio gutljaj
njegove rakije, koja jeste dobra, ali
on svaku kap svoje rakije od
svakoga naplati, veli Brano
Rupcung.
Ibro stupi u kafanu te se stade
pravdati što je zakasnio, ko biva
zadržao ga Jakup, koji, kao, hoće
od njega da kupi konja.
- A, zakla li ti tele? – upita Rupcung
Ibru.
- Zaklah!
- Pa, gdje je džigerica?
- Nema džigerice, pojela je maca,
odvrati Ibro, onda sjede ko s poslom
za hastal, poče pijuckati rakiju iz
bokala Šefke Banjanovića i meziti
sir amidže Selima.
Utom u Mujičinu radnju bahnu Suljo
Purak, koji kaza kako pored Drine
sjede nastavnici i učitelji, čuo je da
su pred njima dva kilograma pečene
teletine, te džigerica ispečena na
žaru. Pred svakim nastavnikom je
pola litre Ibrine rakije.
- A, gdje sjede nastavnici? – upita
Ibro Purka.
- U Voćnjaku, a u Drini se hlade
dvije gajbe piva.
Na to Ibro izleti iz kafane, a Smail
dade nabrzinu Ljubi Robiji deset
dinara da biciklom odleti do
Voćnjaka i rekne nastavnicima da
se sklone u Topolik, jer u Voćnjak
stiže Ibro.
- Jeste li vidjeli, ljudi moji, kolika je
cicija onaj Ibro, nastavnicima
prodao rakiju, meso i džigericu, te
sad ode da popije i pojede pomalo
svega onoga za što je već uzeo
pare, kaza Rupcung.
- Tako on radi godinama, dabogda
ga zaboljela glava od džabnog pića
i ića, veli Hadžo Poštar.
Kad Ibro stiže u Voćnjak ne nađe
nastavnike Avdu, Bogdana, Budu,
Adila... Blizu Drine vidje kako se
puši tek ugašeni žar. Onda Ibro
oborene glave krenu nazad u
Kozluk, a kad bijaše kod Pilane,
stiže ga pjesma: «Truhne, vehne
džigerica bijela, a od crne ni habera
nema...»
- Ibro, ničija nije do zore gorila,
oglasi se Ljubo Robija, skriven u
žbunu.

***
Džigerica se na turskom kaže džiger.
To je jetra. Crna džigerica (na turskom
karadžiger) je najveća tjelesna žlijezda
s važnim funkcijama u organizmu.
Bijela džigerica na turskom se kaže –
akdžiger. To su ustvari pluća (Baška
meso, baška džigerica, baška cura,
baška hudovica...).

Korčnoj “osvojio”
Banjaluku

Rješenje: 1.Tg5 Kxb4 2.Sd6 a5 3. Tb5 mat

